
Baha Mạ̃iaḱ Eṅgat Mãyã
Sedae re mit́ṭen Raje tahẽkana. Uni do mit́ din aćaḱ oṛaḱ khon
dãṛã  baṛaye  oḍokena.  Ḍher  ghạṛić  hoyen  khan  daḱ  tetaṅ
kedea. Adoe sen idiḱ kan tahẽkangea. Mit́ṭen kuṛi gidrạye ńel
ńamkedea. Uni kuṛi gidrạ do kanḍate daḱe idiyet́ tahẽkana. Uni
Raj do uni gidrạ ṭhene sen sorena, ar daḱe koe kedea. Uni kuṛi do
usạra kanḍaye doho keda, ar daḱe emadea. Raj do daḱe ńuket́a ar
ạḍiye kusiyena, ar uni kuṛiye kuli kedea, “Henda biṭi okaren
kanam?” Kuṛiye menkeda, “Niạ atoren kangeạń” Arhõe kuli kedea,
“Celeama” Kuṛiye menkeda, “Mạriạm”.

Raj do uni kuṛi gidrạ ńelte mãyã hećadea, are metadea, “Iń do
noa  Disomren  Raj  kạnạń.  Iń  ṭhenem  senlen  khan  ạḍi  suktem
tahẽkoḱa.  Jãhãnaḱkom  kạmi  baṛakelea.”  Uni  kuṛiye  roṛ
ruạṛkeda, E Raj Iń motoń tahẽlen khan doń senkoḱa. Menkhan
ińren  dulạṛiạ  Gogo  menaea  uni  doe  ruạḱ  kana,  ar  Baba  do
bạnuigićtińa. Iń gogo do cekateń bạgiwaea.” Raj do uni kuṛi
gidrạwaḱ katha ańjom kateye bhabnayena, are metadea, “Okare am Gogo
do menaea, dela onḍe idiyińme.” Ado ạḍi rạput́ rạput́ oṛaḱtey
idikedea, Raj do oṛaḱ bhitriteye boloyena. Uni kuṛiren Gogo doe
gitić akan tahẽkangea. Raj do uni ruạḱ maejiu ńel kate ạḍiye
bhabnayena, are kuli kedea, “E Go, tis khon em ruạḱ kana?”

Uni maejiu doe menkeda, “Ḍher din khonge, nui gidrạgeye jotonedińa,
nui chaḍa do cele hõ bạnuḱkoa, jãhã khone nalha ạguia, ar
inạkoteliń  ạsuloḱa.”  Ado  uni  bạpuṛić  maejiuaḱ  mẽt́daḱ
joroyentaea,  Raj  do  uni  maejiuaḱ  duk  ńelte  ạḍi  bhabnaye
ạikạuket́a. Ar jemon alokin harkhetoḱ, Raj do ona reaḱe upại
oṭoat́kina.  Disạipe  gidrạko!  Ape  hõ  aperen  Go  Baba  alope
hiṛińkoa

SONOT JIUE DUL OḌOKEN REAṄ
Jisu do sermateye rakaṕ ocoḱ jokheć, onko apostolkoe metat́koa,
Johan ma daḱteye bạptislet́ko; menkhan ape do thoṛa dinre Sonot
Jiutepe bạptis ocoḱa. Ona ạuri hoyoḱ dhạbić Jirusalem khon alope
sahaṛoḱa. Onako mit́ dinre Judạ Iskariot bodolte apostol hoyoḱ
lạgit́  Mạthiạ  ńutuman  mit́  celako  bachao  bhurtikedea.  Jisu
sermateye rakaṕen tayom 10 mãhã hiloḱ Penṭekosṭ din reaḱ setaḱ
jokheć  apostolkoko  jarwa  akan  tahẽkana.  Khange  ackage  mit́ṭeć
saḍe hoe got́ena hud hud tạpis hoe reaḱ leka, ar goṭa oṛaḱe
perećket́a, ar onko ṭhen ńel ńamena hạṭiń begaroḱ kan alaṅko
seṅgelko  reaḱ  lekage,  ar  onko  modre  mit́  ke  mit́  hoṛ  cetanre
ãṛgoyena.  Khange  eṭaḱ  bulikote  roroṛko  ehoṕket́a,  Jiuge
uḱcrạne danat́ko leka.

Sanam  jạtko  tala  khon  heć  akan  Jihudi  hoṛ  unre  Jirusalemreko
tahẽkana. Ona saḍe ańjomket́te ạḍi hoṛ onḍe heć jarwayenteko
menket́a, Noa do cet́ kana? Noko hoṛ do Gạlilren doko baṅ kana?
Enḍekhan cekate Isor reaḱ maraṅ kạmiko reaṅ abo aboaḱ nije
pạrsite  roroṛ  kanbon  ańjomet́koa?  Peter  do  teṅgoyenteye
galmaraoat́koa, Ape kurusrepe khil jalat́lede Jisuge nitoḱ do Isor
reaḱ etomreye duṛuṕ akana, ar unige Sonot Jiue dul oḍok akat́a.
Ado peter ạḍi ãṭe porcarat́koteko kulikedea, Cet́le cekaea, E
boehako? Petere roṛ ruạṛat́koa, Mon ạcurpe, Jisu Mạsi ńutumte
bạptis ocoḱpe kại ikạ lạgit́; khan Sonot Jiu danpe ńama. En
hiloḱ 3,000 gan hoṛko bạptis ocoyena.

Pạtiạuko do din hiloḱko jarwaḱa koejoṅ ar Probhu reaḱ kedoḱ jom
lạgit́.  Jãhãnaḱ  tahẽkantako  ạkrińkate  reṅgeć  orećkoko
hạṭińatkoa.  Ar  dinạmge  Probhu  do  bańcao  ocoḱkoe  juṭuć
idiket́koa. (Ap.kạmi.2.)

Eṅgat  Ṭuạren  Koṛa-Ponaḱ
po̠rbo̠
Ado̠  sạri  atoren  mit́  bar  ho̠ṛe  kuliket́koa,  Henda  ho,  iń
kuliyet́pea, bhala, phalna eṅgat do̠ sạrige pusi do̠e raboṛ akadea,
se̠ ạuṛiaḱgeye lạiạń kana? Ado̠ko me̠nket́a, Sạri baṅdo̠ nase̠
ona  do̠  o̠ho̠le  me̠nlea;  me̠nkhan  siro̠  so̠ro̠  mãyãmoḱ  do̠le
ńe̠llet́gea. Ado̠ enka kuli baṛakatege uni raj do̠e ruạṛena. Ado̠
chuṭki bạhuye metae kana, Ma hapekoḱme, gidrạ leka do̠ alom raga.
Uni  albudạha  gidrạ  do̠  e̠nte  cet́e  baḍaea?  Gidrạ  reaḱ  do̠
saḱhaotege hoyoḱa. Seṛa gidrạ khan do̠ń dhomkaokea; me̠nkhan nui
albudạha do̠ń cekayea? Ado̠ uniye me̠nket́a, Ińaḱ katham do̠ho̠e
khan iń tahe̠na, ar baṅkhan do̠ bạń tahe̠na.

Ado̠ raje me̠nket́a, Do̠ho̠ baṅkhan iń cekaetama? Nun diń iń
do̠ho̠ ạguket́tama, nit bạń do̠ho̠ea? Ado̠ uni chuṭkiye me̠nket́a,
baṅma, Ińiń metam kana, ma nui gidrạ do̠ go̠jeme. Nit khonge
nonkae santaoediń kana, arhõ̠ tho̠ din menaḱgea. Nui gidrạ ki
do̠ho̠ńae?  O̠ho̠e  do̠ho̠lińa.  Am  baṅ  hiloḱ  do̠  hape̠ne  laga
todeńa. Nõ̠ḱõ̠e ńe̠lme, gidrạrege nuiaḱ co̠lo̠n do̠ judạḱ
kangea. Arhõ̠ hape̠ne haralen khan do̠ cet́ co̠ṅ. Onateń metam
kana, baṅma, ińaḱ katham do̠ho̠e khan,  nenkare nui gidrạ do̠
go̠ć giḍikaeme. Ni lekan gidrạ do̠ko ḍhera; nenkhan gidrạ do̠
hape̠n ḍher iń janamama.

Ado̠ onkae me̠nket́ khan uni raj do̠e bhabnayena; ado̠  cet́ hõ̠ bae
ro̠ṛlet́a,  tiruṕ  hapeyenae.  Ado̠  chuṭikitaeye  me̠nket́a,  Okorem
ro̠ṛet́a? Cet́ hõ̠ bam me̠net́a, Baḍaeket́meạń, am do̠ ińaḱ
katha do̠ o̠ho̠m do̠ho̠lea. Ado̠ ma aben apa ho̠nge tahe̠nben, iń do̠
ni gidrạ he̠okate jãhãteń oḍoḱ calaḱa. Am do̠ hape̠n nui gidrạ
ṭhenge mit́ din kalre do̠m dal go̠ć ocońa, ar baṅkhan hape̠n nui
gidrại haralen khan, oka lekate co̠ṅ iń reaḱ kathae lạiama; ado̠
am  hõ̠  hape̠n  uniaḱ  kathagem  ańjo̠mte  hape̠n  iń  do̠ń  dal
go̠jeńa; ado̠ baṅ ceka akana, ma nenkarelaṅ apan ạpinoḱa. Ado̠
unạḱe ro̠ṛ idiket́re hõ̠, raj do̠ cet́ hõ̠ bae ro̠ṛlet́a.

Khange  uni  chuṭki  do̠e  kạhĩs  go̠t́ente  aćaḱ  jo̠to̠  sapaṕe
ńamket́taea; ado̠ gidrạ he̠okate usạt́e oḍoḱ go̠t́ena, are e̠ge̠r
oṭokat́a, Ma aben apa ho̠nge tahẽ̠koḱben; ạliń do̠liń calaḱ
kana. Ado̠ unre raje me̠nket́a, Okateben calaḱ kana? Aloben calaḱa.
Ado̠e se̠n ńõ̠ḱ ocoat́kingea. Ado̠ cet́ko co̠e bujhạu baṛaket́
khan do̠ ruḱạṛe calaoena. Ado̠ pańja tioḱkateye metae kana, Dela
ruạṛme alom calaḱa. Nui gidrạ reaḱ do̠ cet́ jalayet́mea? Amren
gidrạ mań bạgi oṭoadetam. Amren ma bạń ạguyede kan. Nui ma
ińren kane. Ado̠ raje me̠net́a, Baṅa, dela ruạṛben. Nui gidrạ
reaḱ mãyã hõ̠ bạń chaḍao daṛeaḱ kana. Ma ruạṛgeaben. Ado̠
onka  me̠nkate  laha  se̠n  khone  e̠se̠t́kina.  Ado̠  unre  chuṭkiye
me̠nket́a, Ma cet́em e̠se̠t́ baṛayet́lińa? Se̠n ocoalińme. Am do̠
unạḱ iń galmaraoat́mere hõ̠, ińaḱ katha do̠ bam ańjo̠ma; ado̠
cet́em e̠se̠t́kina. Ado̠ unre raje me̠nket́a, Acha, ma ruạṛme, ado̠
amaḱ kathageń anjo̠ma.         

Meskoć
Meskoć

Mit́ṭen maejiu ar pasṭor

Maejiu: Pastor heć daṛeaḱạń,

Pasṭor: Hẽ

Maejiu: Pastor goṛoaleme.

Pasṭor: go home.

Maejiu: hẽ pasṭor gohom hõ emalem,

Pasṭor: jao

Maejiu: hẽ pastor, jao hõ emalem,

Pasṭor: Calaḱme oṛaḱte.

Maejiu: hẽ pasṭor cala hõ emalem baṅ khan do gohom ar jao do
cet́tele calaya.

Eṅgat  Ṭuạren  Koṛa-Tesar
po̠rbo̠
Ado̠  onka  onkate  uni  chuṭkiren  gidrạ  hõ̠e  harayen  khan,  uni
pạhilić gidrạ do̠ edregeye ńe̠lea; ado̠ pạhilreye hara akan iạte
mocate do̠ bae ro̠ṛ ho̠t́ daṛeaḱ kana; ar uni rajaḱ mo̠n ma
jo̠to̠e saṕ cabaket́taea, ar uni tuluć mo̠n hõ̠ mit́entakina, ar
je̠ge uni chuṭki rạniye hukum, onage raj hõ̠e ańjo̠ma, uniaḱ
katha do̠ bae ne̠hõ̠t daṛeaḱa. Ado̠ tahe̠n tahe̠nte uni chuṭki
rạni do̠ ać mo̠ne̠ mo̠ne̠teye hudisa, baṅma, nui pạhil gidrạ do̠
cet́  lekateń  laga  tot́  ocoyea?  Ona  kathage  din  hiloḱ  uni  do̠e
hudisa. Ado̠ uni koṛa gidrạ do̠ uni pusi ạḍiye dulạṛea; jãhã
se̠n dãṛã baṛaeye calaḱa, ado̠ o̠nte̠ khon he̠ć tora pusigeye
kho̠j maraṅea, ar uni ho̠bo̠r baṛale̠ e̠ne̠ć daka hõ̠e jo̠ma.

Ado̠ mit́ din do̠ oka se̠n co̠ṅ dãṛã baṛaeye se̠nlena. Ado̠
o̠nte̠ khon he̠ć torage uni gidrạ do̠e me̠nket́a, Henda go̠, pusi
do̠e okayentińa? Ado̠ uni kạkit eṅgat do̠ ạḍi garte te̠rge̠ń
marteye ro̠ṛ go̠t́ket́a, Pusige jo̠me kantama, siń sạṭuṕe pusi
pusiḱa! Ado̠ uni gidrạ do̠ onkae te̠rge̠ńade khane tiruṕena, ado̠
mo̠ne̠ mo̠ne̠te cet́ko co̠ṅ bujhạu baṛakateye raḱket́a. Ar un
jo̠khe̠n uni raj do̠ oṛaḱre do̠ bae tahẽ̠kana, oka se̠n co̠ṅ
dãṛã baṛaeye se̠n akan tahẽ̠kana. Ado̠ uni kạkit eṅgat do̠
gidrạ bae hapeḱ kan ńe̠lte uni pusiye ńamkedeteye capat́ oḍok
go̠t́adea, ado̠e metae kana, Hunitam pusi; nui pusi lạgit́ jivi lo̠ḱ
kantaea. Ado̠ onkae metade khan uni gidrạ do̠ arte̠t́geye raḱket́a.

Ado̠ uni pusi saṕkate jo̠rmo̠ṭgeye ho̠bo̠rae kana. Ado̠ uni gidrạ
mo̠n bạṛićentaete arte̠t́geye kikiạuket́a. Ado̠ bae hapeḱ kante
uni  kạkit  eṅgat  do̠  pho̠rphundiye  lagaoket́a,  ado̠  uni  pusiaḱ
jaṅga aćtege tikore jaṅgakore goṭae raboṛ khal ocoyena. Ado̠
siro̠  so̠ro̠  mãyãm  jo̠ro̠yen  khan  do̠,  ado̠  aćge  bogeteye
raḱket́a, ar gidrại e̠ge̠re kana ar kạumạue raḱet́a.

Ado̠  khange  atoren  ho̠ṛ  do̠ko  ańjo̠mket́  khan  do̠ko  me̠net́a,
Chuṭki rạni do̠e cekayente baṅ teheń do̠ kạumạue raḱet́ kan?
Delabon se̠bo ńe̠l ạguyea. Ado̠ sạriko calaoen khan ado̠e uduḱ
baṛawakoa je̠, Nõ̠ḱõ̠e ńe̠lpe, nui gidrạ pusi ṭhen teheń do̠
bogeteye raboṛ khal ocokidińa. Ar cet́ko co̠ṅ bogete hirkhạgeye
e̠ge̠rkedea. Ado̠ onka hirkhạ ro̠ṛ ańjo̠mte onko ato ho̠ṛ do̠ko
calao baṛayena apan ạpin oṛaḱte. Ado̠ onko ho̠ṛko ro̠ṛ idijoṅ
kana, baṅma, Kạkit gaṛhan do̠ baṅ bogea. E̠n netar do̠e me̠nket́a,
apnar ho̠po̠n lekań do̠ho̠yea. Okor ado̠e do̠ho̠ daṛeae kana? Inạ
pusi raboṛ karo̠ntege hape̠n nui gidrạ do̠e lagayea. Ado̠ enka ro̠ṛ
baṛakateko thir baṛayena. Ado̠ tin ghuṛire co̠ṅ, kathae, raje
he̠ćen khan uni samaṅre hõ̠, kathae, onka kạumạue raḱet́a, uni
chuṭki  do̠.  Ado̠  uni  raj  do̠e  kuli  baṛayede  kana,  Teheń  do̠m
cekayente unạḱ ãṭte do̠m raḱet́a? Cet́ko hasoyet́mea? Ma lạime.

Ado̠e raḱet́a are ro̠ṛet́a; ado̠ o̠ne̠ gidrại te̠rge̠ńade lekage
nui hõ̠e te̠rge̠ń go̠t́adea. Ado̠e me̠n go̠t́ket́a, Hẽ̠, joloḱ
pusim ạsul akawadea, bogeteye raboṛ ocokidiń do̠ baṅ? Nõ̠ḱõ̠e
ńe̠lme, goṭae raboṛ khal ocokidińa, nui gidrạ do̠. Unạḱ iń
jo̠to̠ne reaḱ nõ̠ḱõ̠eye gun akawadińa. Iń do̠ bạń tahe̠na am
ṭhen do̠. Tahe̠n khan hape̠n nonkage nui gidrạ do̠e santaoińa. Bam
pạtiạuḱ kan khać ato ho̠ṛ kulikom, onko h̠õko̠ ńe̠l akadińa.



Mare  Hapṛam  koaḱ  Kạhtuk
katha
1. São Roṭege Bạruḍaṅoḱa.

Bhed:  Mit́  sãote  duṛuṕ  teṅgon  hoṛge  apnaraḱ  jãhãne
bạṛićletam  khan  un  okte  nonka  ko  roṛa:-São  Roṭege
bạruḍaṅoḱa.

2. Deku peṛa jạnum jhạnṭi.

Bhed: Abo hoṛ hopon do Birre bosotoḱ hoṛbo tahẽkana ar onate
aboaḱ mon hõ sapha-soṛagea. Ar aboaḱ niạ sapha soṛa mon ńelte
ạḍi sedae khonge noko aḍe paseren Deku pusiko peṛa akana ar aboaḱ
ko sorbonas akada. Onate nonka mare hapṛamko sạri cehaona katha ko
menakada-Deku peṛa jạnum jhạnṭi.

3. Lại cal katha ar areć cal daḱ ạḍi hasua.

Bhed:  Eṭaḱ  hoṛaḱ  lại  katha  do  sạri  se  nase  ạḍige  edre
ạikạuḱa, cet́leka jãhãe aḱ areć daḱ hoṛmore paṛaolen khan
raṅgaoge bujhạuḱa.

4. Isiṛ simpiṛge sạriagoḱa ar rosom ruạge gogoća.

Bhed: Oka abo babon hetaoaḱa onage sạriaḱgoḱa ar oka ruạ se hasu
rugum tahẽn ona do gujuḱ reaḱ karon hoyoḱa.

Eṅgat Ṭuạren Koṛa- Dosar
po̠rbo̠
Ado̠ uni kuṛiye me̠nket́a, cekate co̠ṅ bako re̠be̠n kan? Iń khan
do̠ jạnić iń re̠be̠n go̠t́koḱa. Ado̠ko metae kana, Henda na,

e̠nḍe̠khanem re̠be̠nkoḱa? Ado̠e me̠nket́a, Hẽ̠ e̠nte ko khusiań
khan  do̠ń  gankoḱgea.  Arhõ̠ko  me̠nket́a,  Henda  na,  gidrạ  do̠m
jo̠to̠nketaea?  Ado̠e  me̠nket́a,  Hẽ̠,  ać  eṅgat  khon  bạṛtiń
dulạṛkea. Cet́ e̠nte, iń ma rạniń hoekoḱa, iń tho̠ kạmi do̠
bạnuḱtińa,  ini  gidrạge  kurumuṭute  bań  jo̠to̠nea?  Ado̠ko
me̠nket́a, Hẽ̠ ma hẽ̠ge, uni ṭhen jãhãe re̠be̠nlen khan, ạḍi
sukko jo̠mkea. Ado̠ inạ tayo̠m khange uni kuṛiye ro̠ṛlet́ ona
kathage pasnaoena. Ado̠ khange mit́ṭaṅ ho̠ṛ raebare dhurạuena;
ado̠ noa kathage rajko lạiadea, baṅma, Mit́ṭaṅ rạnḍi kuṛile
siṛi akadea, ado̠m khusilen khan do̠le raebarkea. Ado̠ uni raje
me̠nket́a,  Gidrạ  do̠ḱho̠ge  tho̠  o̠ko̠e  hõ̠  bako  re̠be̠n  kana-
inạge jala do̠ń metaḱ kana. Ado̠ uni raebar ho̠ṛe me̠nket́a, Baṅa
raj, onako katha do̠ jo̠to̠ń sutrạu akat́a, sanamle ṭhik ṭhak
akat́a,  ado̠  amem  khusilen  khange  nãhãḱ,  katha  do̠  gulạ̃nḍ
go̠do̠ḱa.

Ado̠ raje me̠nket́a, Acha e̠nḍe̠khan iń ńe̠lea. Ma niạ phalna
dinre  no̠nḍe̠  ạguyepe,  ar  iń  khusilen  khan  do̠  iń  samaṅre
nãhãḱ nui gidrạ jo̠to̠ne reaḱ katha kuliyem, sạri se̠ naseye
me̠net́a  me̠nte,  onabo  ańjo̠ma,  ar  iń  hõ̠  apnar  luturteń
ańjo̠mjoṅa. Ado̠ uni ho̠ṛe me̠nket́a, Acha bogege, e̠nḍe̠khan ma
inạ  dinre  do̠  khạṭigele  hijuḱa.  Ado̠e  me̠nket́a,  Ma  hijuḱpe
baṛe̠. Ado̠ sạri ona din tioḱen khanko he̠ćena; ado̠ raje ńe̠l
baṛakedea. Ado̠ uni raebar ho̠ṛe metadea, baṅma, Ho̠ṛte do̠ń
khusiyena, ado̠ aćge cet́e me̠net́a, khusia se̠ye baṅa? Ado̠ uni
ho̠ṛe kulikedea uni kuṛi, Cele, mạ̃i, raj do̠e khusiat́mea, ado̠
amge cet́ leka? Ado̠ kuṛiye me̠nket́a, Iń hõ̠ khusige.

Ado̠ mạ̃i, rajren gidrạ do̠m jo̠to̠n daṛekea se̠ o̠ho̠a? Ado̠e
me̠nket́a,  Hẽ̠,  jo̠to̠n  baṅkhaniń  cekayea?  Ać  eṅgat  khon
bạṛtiń  jo̠to̠nea,  Ado̠  sạrigem  jo̠to̠nea,  se̠  e̠ṛe̠ge  pase̠m
ro̠ṛet́? Ado̠e me̠nket́a, sạrigeń me̠net́a, e̠ṛe̠ do̠ baṅ. Cedaḱ
ạuṛi do̠ń ro̠ṛa? Tayo̠mte co̠ṅ hape̠n arhõ̠pe ro̠ṛań, je̠
pạhil do̠ nonkae me̠nket́a, ar ne̠tar do̠e ạrisoḱ kana. Onka hape̠n
bape ro̠ṛeńa? Ado̠ko me̠nket́a, me̠n ạikạ, nõ̠ḱõ̠e am mocatege
nonkam ro̠ṛket́a, bam jo̠to̠ne khan do̠ ạikạ tayo̠mtele saṕmea.
Ado̠e me̠nket́a, Acha bogege, sabeńpe. Ado̠ enka ro̠ṛ baṛakatege



inrege bapla reaḱko nenḍaket́a, niạ din hiloḱbo ạguyea me̠nte.

Ado̠ sạri ona nenḍa din tioḱen khan do̠ko ạgukedea, ado̠ bapla
hoeyena. Ado̠ tayo̠mte uni gidrạ do̠ ạḍiye jo̠to̠nea-umeae, sunume
o̠jo̠ḱaea, ar mit́ he̠ogeye do̠ho̠yea, tin ghạṛire hõ̠ o̠tre do̠
bae do̠ho̠yea, ar jãhãnaḱgeye kho̠j se̠ye huṛso, onageye emaea.
Ado̠e harayenre hõ̠e he̠oegea; uni gidrạ bae he̠o ocoḱre hõ̠
jo̠rmo̠ṭge laga saṕkateye he̠oea. Ado̠ tahe̠n tahe̠nte tin din badre
co̠ṅ,  kathaekin  gidrạwana,  koṛa  gidrạge.  Ado̠  banar  gidrạge
ạḍiye dulạṛkina.

Daṛeanaḱ se viṭamin jomaḱ
do cet́ cet́e upkạret́a?

Daṛeanaḱ jomaḱ hoṛmo ar hataṅe teara.
Hoṛmore daṛeye ḍher ocoya.
Hoṛmo ruạ khone bańcaoa.
Hoṛmo reaḱ okulạne puruna.

Meskoć
Meskoć

Mahasoe kilas re mit́ṭen gidrại kuliede kana-

Mahasoe: Monekaḱme mit́ṭen Kule lagayet́mea. Ado ona oktere cet́em
cekaea?

Gidrạ:Pạcri don parom kateń dạṛa.

Mahasoe: Uni kul hõ paseć pạcri don paromte ame pańjame?

Gidrạ: Enḍekhan darereń don dejoḱa.

Mahasoe: Kul hõ paseć am ńelte dare dećen.

Gidrạ: Gaḍa daḱreń dona ariń paeraḱa.

Mahasoe: Unre kul hõ paseć daḱre pheḍoḱte paeraḱ?

Gidrạ: Mahasoe, am do iń seć se kul seć kanam?

Eṅgat  Ṭuạren  Koṛa-pạhil
po̠rbo̠
Sedae jugre, kathae, mit́ṭaṅ raje tahẽ̠kana. Uni raj do̠ mit́
ge̠le̠ gidrạ eṅgat́katege uni oṛaḱ ho̠ṛte̠t́ do̠e go̠ćena, se̠
rạnitae  do̠e  go̠ćena,  ar  uni  ho̠po̠nte̠t́  do̠  koṛa  gidrại
tahẽ̠kana. Ado̠ kurumuṭute uni gidrạ do̠e ạsul harakedea. Ado̠ uni
gidrại cacoyen khan do̠ rajren mit́ṭaṅ ạsul pusiye tahẽ̠kana.
Ado̠ uni gidrạ do̠ uni pusi tuluć e̠ne̠će latayena; siń sạṭuṕ
uni pusigeye kho̠jea are ho̠bo̠r baṛayea.

Ado̠ atoren ho̠ṛ se̠ aćren peṛako, sanam ho̠ṛkoge rajko metaea,
baṅma, Arhõ̠ bạhujoṅme, noa nun maraṅ bakho̠lre e̠ke̠n he̠re̠l
ho̠po̠n tahe̠nte do̠ baṅ sajaoḱ kana, ạḍite̠t́ bạpuṛićge haeta
hoetole ńe̠let́mea. Ado̠ uni raje metakoa, Baṅa, bań bạhujoṅa,
iń do̠. Tayo̠m era do̠ bako bhagea; tayo̠m era tuluć do̠ katha hõ̠
baṅ juriḱa, ar onka lekate dho̠n hõ̠ ase̠ć tase̠jte sanamko ublạ

ḍublạia ar jo̠n kạmiạ hõ̠ ṭhik bako do̠ho̠kote sanamko chir
chạturoḱgea; ar tayo̠m era do̠ pạhil era ho̠po̠n gidrạ do ạḍiko
ạṛisakogea; ar tayo̠m erań ńamleko khan do̠ nui gidra hape̠n ạḍi
bhabnae ńama; siń sạṭuṕ hape̠n te̠ge̠ć te̠ge̠će ro̠ṛaea, ar
jãhãnaḱe huṛsole khan do̠ etraṅe metaea. Onkate hape̠n nui gidrạ
do̠ ạḍiye hado̠soḱa. Ado̠ nui gidrạ ńe̠lte hape̠n iń hõ̠ ạḍi
bhabnań ńama. Baṅa, iń do̠ bań bạhujoṅa, nenkategeń tahe̠na.
Ado̠ unreko metaea, Baṅa, raj, jo̠to̠ ạimại do̠ baṅko onkana.
Ado̠mko do̠ko bhagegea, andhanko do̠ pạhil era lekageko ạikạuḱa,
ar gidrạko hõ̠ bako ạṛisakoa, pạhil era lekage apnar ho̠po̠n
lekageko do̠ho̠koa.

Ado̠ unre raje me̠nket́a, Baṅa, bạń pạtiạuḱ kana; ạimại do̠
sanamko  mit́  dharagea.  Ado̠  jãhã  leka  se̠n  ńapamlen  khan  ona
bạhujoṅ reaḱ kathageko e̠ho̠ba. Ado̠ uni raj do̠ ạḍi ạṛis ona
katha do̠e ạikạua. Ado̠ onka onkate mit́ din do̠e me̠nket́a, Hẽ̠,
judi pạhil era leka nui gidrạ o̠ko̠eko jo̠to̠ne khan, e̠nḍe̠khan
do̠ń  bạhukekogea;  ar  baṅkhan  do̠  o̠ho̠ń  bạhulekoa.  Ado̠ko
me̠nket́a,  Baṅa,  judi  onka  mạ̃hĩrkoko  ńamlen  khan  do̠m
do̠ho̠kekogea se̠ baṅ? Ado̠e me̠nket́a, Hẽ̠ko ńamoḱ khan do̠ń
do̠ho̠koa, ar baṅkhan baṅ. Ado̠ko me̠nket́a, Baṅa, raj, ona katha
do̠ pạhilregebo kuli maṛaṅkoa, baṅma, nui gidrạ apnar eṅgat leka
o̠ko̠epe  do̠ho̠ye  khan,  e̠nde̠khan  raj  ṭhenle  lại  baṛapea,  ar
baṅkhan baṅ. Nonka kulikatebo ạgukoa.

Ado̠ raje me̠nket́a, Acha e̠nḍe̠khan, ma siṛikope. Ado̠ siḱṛiko
dhurạuena;  ado̠  ḍher  ṭhen  onkako  siṛiket́koa,  me̠nkhan  gidrạ
do̠ḱho̠ge  bako  re̠be̠n.  Ho̠ṛte̠t́  ma  napae  napae  ar  raj  ṭhen
jãwãeoḱko khusiaḱ kangea; me̠nkhan gidrạ do̠ḱho̠ge bharko metaḱ
kana.  Kuṛiko  ma  akotegeko  jo̠ṭo̠ḱ  kan,  raj  ṭhen  do̠  ińge
raebarańpe me̠nte. Ado̠ noa kathako kulileko khangeko pạc go̠do̠ḱ
kana. Ado̠ tin din badre co̠ṅ, kathae, mit́ṭaṅ atore mit́ṭaṅ
kuṛiye rạnḍi akan tahẽ̠kana. Ado̠ uni kuṛiye me̠nket́a, Henda
bhala,  raj  lạgit́  bạhuko  ńam  baṛayet́ko  tahẽ̠kan  do̠ko
ńamket́koa se̠ baṅ? Onka ho̠ṛkoe kuli baṛayet́koa. Ado̠ko metadea,
Hẽ̠, ńam baṛayet́kogea; menkhan gidrạ do̠ḱho̠ge o̠ko̠e hõ̠ bako
re̠be̠n kana, onate bako ńam akat́koa.

